
Ngā Pakanga o Ngāti Toarangatira me Kāi Tahu - Akaroa
He mea taka ēnei mahi i te wā i tino runga rawa te mana whenua o te Māori. I āhukahuka te Māori i ngā huanga ka puta i te tauhokohoko me te whakawhanaunga ki te Pākehā, ina koa te awe o te pū i ngā kawe ā-riri.

Tirohanga Whānui
Ko tā ēnei tuhipoka he tautoko i te ataata me te kōrero mō te whakaekenga o te pā o Takapuneke i Akaroa e Ngāti Toarangatira, he tūhurahura anō hoki i te whakamahi pūrākau hei ara pupuri i ngā hītori ā-iwi. Ko tā ēnei:

· he hanga hononga ki ngā wāhi ako o Ngā Tikanga ā-Iwi me Ngā Toi (Tau 9–10

Taumata 5).

· he whakarato ariā mo ngā ngohe ka ahu mai i te ataata me te kōrero. 

· he whakarato rauemi anō me ngā hononga ka whaihua pea.

Ngā hononga ki ngā wāhanga ako o TMoA

Tikanga ā-Iwi
Te Ao Hurihuri

5.1
Ka whakamārama i te whakaawenga o ngā tūāhua o mua i ngā hononga i roto, i waenga hoki, i te rōpū, me te haere tonu o ēnei whakaawenga. 

5.2 
Ka whakamārama i ngā whakapono me ngā mahi a ngā tāngata o mua kua waihanga i te porihanga o Aotearoa. 

He mahi whakaea, he huarahi ako
E aro ana ēnei ngohe ki te kōrero me te ataata. Ka āhei te whakamahi hei ngohe ā-akomanga, ā-rōpū iti, takitahi rānei.
He huatau noa iho ēnei ngohe, ka āhei te urutau kia hāngai ki ō ākonga. Hei kōwhiringa kē atu, hei ngohe whakawhānui rānei, ki te tūhurahura i ētahi mahi i taka i taua wā anō i tōu ake rohe.

Ko te Kōrero
· Pānuitia hei akomanga, ā-rōpū iti rānei.

· Whakamahia ēnei kāri kōrerorero hei whakaputa i ngā whakaaro anō. 
(Hoatu he kāri rerekē ki ia rōpū hei whakamahinga.)

· Ka tuhi ngā ākonga i ā rātou urupare ka tiri atu ki tētahi atu rōpū, ki te akomanga katoa rānei.

· Hei rōpū iti ka matapaki ngā ākonga i ngā mutunga ka whai pea i taua mahi, arā, i tūpono pea te aha i waenga i a Kāi Tahu me Ngāti Toarangatira. Ka waihanga ngā rōpū i ō rātou anō wheako whakaari me te whakaatu ki te akomanga katoa, hei tauira, ka hohoua te rongo, ka haere tonu rānei te kekeritanga.

· Rangahautia ngā mahi tūturu i whai atu. Ka whiriwhiri ngā rōpū i ngā whakataungakētanga mō te riri. 

· Hei akomanga, matapakihia te tirohanga ā-kaituhi o te kōrero hītori. E whakaahua ana te kaituhi hei tangata nō Kāi Tahu i ngā mahi i mahia. Ka pēhea a Ngāti Toarangatira e whakaahua ai pea i aua mahi? 

Whai whakaarohia ngā tāngata rerekē i whai wāhi me ngā āhua e maumaharatia ai e rātou ēnei mahi:

· Te Rauparaha

· Te Maiharanui

· Te Whē

· Kā Roimata

· Kāpene Stewart

· Te hapū kei Takapuneke

· Te iwi o Ngāti Toarangatira

Mā te mahi takirua, ā-rōpū iti rānei ka kōwhiri ngā ākonga i tētahi aronga o te kōrero, me tētahi kiripuaki (whakamahia te rārangi i runga, i tētahi atu tangata rānei), ka kōrero anō i te kōrero mā tōna anō tirohanga. 
(Ka tere rangahaua pea e ngā ākonga he iwi, he hapū, he tangata hoki/rānei kia mōhio ai ki te tirohanga pea o taua tangata, hei tauira, ka rapu i Ngāti Toarangatira i Te Ara.)

Ko te Ataata

He aha tēnei mea te Pūrākau?
He kōrero taketake tuku iho te pūrākau e whakamahuki ana i te pūtakenga o ētahi o ā tātou tikanga, o tō tātou taiao, o ngā tītohunga ā-rongo rānei. Ko tā te pūrākau he whakawhiti i ngā mōhiotanga waiwai me ngā karere mō te āhua noho me whai e tātou i tēnei ao, mai i tētahi whakatipuranga ki te whakatipuranga whai ake.

· Ohia manomanotia, ka tuhi ai i ngā pūrākau katoa e taea ai e ngā ākonga te maumahara. 
· Hei akomanga mātakitakitia me te whakarongo ki te ataata puoro – Kā Roimata. 
Whakaaturia te ataata puoro me te kore ororongo. Tonoa ngā ākonga ki te whakaputa i ō rātou whakaaro mō te kaupapa o te ataata. 
Hei kōwhiringa kētanga, pureitia te puoro anake ka tono i ngā ākonga ki te kōrero anō i te kōrero i roto i ā rātou ake kupu.
· Hei akomanga matapakitia te pūrākau kua kōrerotia anō i tēnei waiata:

· He aha te kaupapa o te waiata/pūrākau?

· He aha ngā mahi e kōrerotia nei anō?

· Kei hea te takiwā o te waiata?

· Ko wai mā ngā tāngata i whai wāhi?

· He aha ngā karere hira ka puta pea i tēnei pūrākau? 
· Hei rōpū iti me kōrero anō ngā ākonga me te tāhopu i tā rātou pūrākau i roto i ā rātou ake kupu. Ka taea ā-waha, ā-whakaaturanga ororongo-ataata rānei tēnei.
(Ka hiahia pea ngā ākonga ki te whakarongo anō, te mātakitaki anō rānei i te ataata.)
Ētahi atu Wheako Akoranga e Taea ana
· Whakahaeretia he matapakinga ā-akomanga, ka hanga i te hoahoa huinga mō ngā ōritenga me ngā rerekētanga i waenga i te kōrero hītori, te pūrākau me te waiata hei momo kōrero anō i te hītori. Hangaia he hoahoa huinga hei whakaatu i ngā kitenga. 

· Rangahaua tētahi tangata Māori rongonui o mua tata nei, ka tuhi i tētahi pūrākau, mōteatea rānei e pā ana ki āna mahi. 
· Ohia manomanotia he rārangi o ngā pūrākau nō tētahi iwi o te takiwā, nō tōu ake iwi rānei.
· Hangaia he kāri kai hinengaro 'pono me te meho' ka ahu mai i te kōrero, te ataata puoro rānei.
· Kitea ngā wāhi katoa i kōrerotia rā i te kōrero me te waiata, ka tohu i ēnei i runga i tētahi mahere whenua akomanga rahi o Aotearoa.
· Tonoa ētahi kaikōrero manuhiri (pēnei i ngā kaumātua), ngā kaikōrero paki rānei ki te toro i tō akomanga me te kōrero mō ngā mahi o mua i te takiwā.
· Rangahaua he whakatauākī e kōrero ana mō te ngakinga me te tātari i tā aua whakatauākī e kī mai ai mō ngā wā o mua. Hei tauira, “He iti te whāinga, he nui te paremata”.
